
శ్రీకాశీఖండము










		
జదివె జంద్రుండు కామశాస్త్రంబు పిదపఁ

దలిరుఁబాన్పున ననురక్తి దారయొద్ద.

	తే.	
ఆదిగర్భేశ్వరుం డౌట యనుచితంబు

మిగులఁ జక్కనివాఁ డౌట మేలు గాదు

పాప మభినవయౌవనోద్భాసి యగుట

యరయ మంచిగుణంబుల యవగుణములు.



	 200





	వ.	
అవినయనిదానం బైనస్వాతంత్ర్యంబునను గుతూహలబహుళం బైనస్వభావంబునను ధైర్యప్రతిపక్షం బైనయౌవనారంభంబునను నెవ్వని కేమనోవికారంబు పుట్టకుండునే? అదియునుం గాక.

	సీ.	
ఘనతరాహంకారకాలకూటవిషావ

        లాభీలములు గటాక్షాంచలములు

దుర్వారతరతీవ్రగర్వగళగ్రాహ

        కలితగాద్గద్యఘర్ఘరము మాట

యస్మితాసంప్రభూతిస్మయాపస్మార

        విస్తృతధైర్యంబు వినయగరిమ

యుద్దామదర్పభారోష్ణదాహజ్వరా

        రంభసంభృతవికారంబు మనసు



	 





	తే.	
చరణచంక్రమ దభిమానసన్నిపాత

జాతసర్వాంగకమ్ములు జనపతులకు

భూభుజులతప్పె యది వారిఁ బొందియున్న

ధరణిసామ్రాజ్యభారంబు తప్పు గాక?

	సీ.	
భువనైకధన్విచేఁ బుష్పాయుధునిచేతఁ

        బ్రసవాస్త్రమున నేటు పడనివాఁడు

